
TALABALARDA TA’LIMIY 
KOMMUNIKATIVLIKNI 
RIVOJLANTIRISHNING 

SHAROITLARI
Babayeva Maxfuza Abduvaitovna
Termiz iqtisodiyot va servis universiteti

E-mail: bobur_ismoilov@tues.uz

Annotatsiya: Mazkur maqolada ta’lim jarayonida samarali muloqotning o‘rni, ta’limiy kommunikativlikning mazmun-
mohiyati, uning tarkibiy komponentlari hamda rivojlantirish imkoniyatlari tahlil qilingan. Shuningdek, darslarni talabalarning 
individual xususiyatlari, muloqotga tayyorgarligi va kommunikativ ehtiyojlarini hisobga olgan holda tashkil etish masalalari 
yoritilgan.

Kalit so‘zlar: ta’limiy kommunikativlik, pedagogik muloqot, kommunikativ kompetensiya, talaba, interfaol metodlar, reflek-
siya, hamkorlikdagi ta’lim.
Abstract: The article analyzes the role of effective communication in the educational process, the essence of educational 
communicativeness, its structural components, and opportunities for its development. It also examines the organization of 
classes taking into account students’ individual characteristics, readiness for communication, and communicative needs.

Key words: educational communicativeness, pedagogical communication, communicative competence, student, inter-
active methods, reflection, collaborative learning.
Аннотация: В статье анализируются роль эффективного общения в образовательном процессе, сущность обра-
зовательной коммуникативности, её структурные компоненты и возможности развития. Кроме того, рассматрива-
ются вопросы организации учебных занятий с учётом индивидуальных особенностей студентов, их готовности к 
общению и коммуникативных потребностей.

Ключевые слова: образовательная коммуникативность, педагогическое общение, коммуникативная компетент-
ность, студент, интерактивные методы, рефлексия, сотрудничество.

KIRISH
Zamonaviy oliy ta’lim tizimida talabalarning kasbiy va shaxsiy rivojlanishini ta’minlash, ularda mustaqil 

fikrlash, hamkorlikda faoliyat olib borish, o‘z nuqtayi nazarini asoslash hamda fikr almashish ko‘nikmalarini 
rivojlantirish muhim pedagogik vazifalardan biri hisoblanadi. Ta’lim jarayonining samaradorligi nafaqat o‘quv 
materialining mazmuni va o‘qitish metodlariga, balki o‘qituvchi va talaba, shuningdek, talabalarning o‘zaro 
muloqoti qay darajada tashkil etilganiga ham bog‘liq.

Ta’lim jarayonida muloqot axborot uzatish vositasi bo‘lish bilan birga, bilimlarni anglash, o‘zlashtirilgan 
ma’lumotlarni tahlil qilish, fikrlarni taqqoslash, muammoli vaziyatlarni hal etish va hamkorlikdagi faoliyatni 
tashkil qilish imkonini beradi. Samarali pedagogik muloqot talabaning ta’lim jarayonidagi faolligini oshiradi, o‘z 
fikrini erkin ifodalashiga ko‘maklashadi hamda o‘qituvchi va talabalar o‘rtasida o‘zaro tushunish muhitini shakl­
lantiradi.

MAVZUGA OID ADABIYOTLAR SHARHI
G.N. Kurbanovaning pedagogik muloqotning talabalarda kasbiy tafakkurni rivojlantirishdagi ahamiyatiga 

bag‘ishlangan tadqiqotida muloqotning axborot almashish, munosabatlarni rivojlantirish va talabalarning kasbiy 
shakllanishiga ta’sir etuvchi jihatlari yoritilgan. Muallif tomonidan muloqotdagi qiyinchiliklarni aniqlash, o‘zaro 
munosabatlarni tahlil qilish, emotsional jihatdan qulay muhit yaratish va muloqot ko‘nikmalarini amaliy mashqlar 
orqali mustahkamlashga e’tibor qaratilgan[1].

Mazkur masalalar talabalarda ta’limiy kommunikativlikni shakllantirishni alohida pedagogik-metodik 
muammo sifatida o‘rganish zaruratini yuzaga keltiradi. Chunki ta’limiy kommunikativlik faqat ravon gapirish 
yoki axborotni yetkazish bilan cheklanmaydi. U ta’limiy vaziyatlarda fikrni aniq ifodalash, suhbatdoshni tinglash, 
savol berish, fikrlarni asoslash, muloqot qoidalariga rioya qilish va umumiy ta’limiy maqsadga erishish uchun 
hamkorlik qilishni ham qamrab oladi.

TADQIQOT METODOLOGIYASI
Passov kommunikativlikni ta’lim jarayonida namoyon bo‘ladigan xususiyatlar orqali izohlaydi. Uning 

yondashuvida kommunikativlikning muhim belgilari - motivatsiya, maqsadga yo‘naltirilganlik, nutqiy fikrlash 
faolligi, muloqot ishtirokchilarining o‘zaro ta’siri, vaziyatga moslik va muloqot mazmunining yangiligi bo‘lsa[4], 
S. V. Chernyshov kommunikativlikni keng ma’noda shaxsning ijtimoiy, kasbiy va shaxslararo munosabatlarda 
axborotni uzatish, qabul qilish hamda almashish jarayonida boshqalar bilan muvaffaqiyatli hamkorlik qilishga 
tayyorligi va qobiliyati bilan izohlaydi[5].

Ariyan - kommunikativ jihatdan muvaffaqiyatli faoliyat yurita olish tushunchasini shaxsning turli kommu-
nikatsiya vositalari orqali o‘z muloqot maqsadini amalga oshirishi va o‘zaro tushunishga erishishini ta’minlovchi 
sifati sifatida izohlaydi. 

Kommunikativlik - bu insonning o‘z fikrini aniq va tushunarli ifoda eta olish, boshqalar bilan samarali mulo-
qotda bo‘lish, fikrlarni, g‘oyalarni boshqalar bilan baham ko‘rish va turli vaziyatlarda do‘stona va professional 
tarzda muloqot qilish qobiliyatidir.

Sodda qilib aytganda, kommunikativlik - boshqalar bilan samarali muloqot qila olish va muloqot orqali 
o‘zaro tushunishga erishish qobiliyati hisoblanib, uning asosiy xususiyatlariga quyidagilarni kiritish mumkin:

•	 fikrni ifodalash - o‘z qarashlarini aniq, izchil va tushunarli bayon etish; tinglash va tushunish - suhbatdosh-
ning fikrini anglash va unga mos munosabat bildirish; 

•	 muloqotga kirishish - savol berish, javob qaytarish va fikr almashish; 

•	 hamkorlik qilish - umumiy maqsad yo‘lida boshqalar bilan birgalikda ishlash; 

•	 vaziyatga moslashish - muloqot usulini maqsad va suhbatdosh xususiyatlariga mos tanlash. 

Kommunikativ kompetensiya tushunchasiga to‘xtaladigan bo‘lsak, Dell Hymes kommunikativ kompeten-
siyani til qoidalarini bilish bilangina cheklamay, tilni muayyan ijtimoiy vaziyatga mos ravishda qo‘llay olish bilan 
bog‘laydi. Ya’ni inson grammatik jihatdan to‘g‘ri gapirishdan tashqari, kim bilan, qayerda va qanday vaziyatda 
muloqot qilayotganini ham hisobga olishi kerakligini ta’kidlaydi[2].

Olimlar Michael Canale va Merrill Swainlar tomonidan kommunikativ kompetensiyaning nazariy modeli 
ishlab chiqilgan. Unda grammatik, sotsiolingvistik va strategik kompetensiyalar ajratilgan bo‘lib, modelda 
kommunikativ faoliyatda til vositalaridan to‘g‘ri foydalanish, ijtimoiy vaziyatga moslashish va muloqotdagi qiyin-
chiliklarni bartaraf etish tushuntirilgan[3].

Olimlarimizdan R. Usarov talabalarda kommunikativ kompetensiyani shakllantirishda ta’lim jarayonidagi 
hamkorlik, muloqot texnologiyalari va talabaning kommunikativ faolligiga e’tibor qaratish lozimligini ta’kidlaydi [6]. 

Ta’limiy kommunikativlik tushunchasining mazmun-mohiyatiga keladigan bo‘lsak kommunikativlik inson-
ning boshqa shaxslar bilan aloqa o‘rnatishi, fikr almashishi, o‘z qarashlarini ifodalashi va o‘zaro tushunishga 
erishishi bilan bog‘liq xususiyatlarni ifodalaydi. Ta’lim jarayonida esa kommunikativlik muayyan pedagogik 
maqsadga yo‘naltirilgan muloqot, bilim almashish va hamkorlikdagi faoliyat bilan uzviy bog‘liq holda namoyon 
bo‘lsa, ta’limiy kommunikativlik - talabaning ta’lim jarayonida o‘qituvchi va tengdoshlari bilan maqsadga muvofiq 
muloqotga kirishishi, o‘quv axborotini anglash va yetkazishi, savol-javobda faol qatnashishi, o‘z fikrini dalillar 
bilan asoslab berishi, boshqalarning fikrini tinglashi hamda umumiy ta’limiy vazifalarni hamkorlikda hal etishga 
tayyorligini ifodalovchi integral shaxsiy-faoliyat xususiyatidir.

Ushbu ta’rifda ta’limiy kommunikativlikning ikki jihati namoyon bo‘ladi. 

Birinchisi - talabaning muloqotga oid bilim va ko‘nikmalarga ega bo‘lishi. 

Ikkinchisi - bu bilim va ko‘nikmalarni muayyan ta’limiy vaziyatda maqsadga muvofiq qo‘llay olishi.

Demak, ta’limiy kommunikativlikni shakllantirish faqat nazariy ma’lumot berish bilan cheklanmasdan, tala-
balarga muloqotning turli shakllarida qatnashish va o‘z kommunikativ faoliyatini tahlil qilish imkoniyatini yara
tishni talab etadi.

TAHLIL VA NATIJALAR
Talabalarda ta’limiy kommunikativlikni shakllantirish jarayonini maqsadli tashkil etish uchun uning tarkibiy 

qismlarini aniqlashtirish muhimdir. Nazariy-metodik jihatdan quyidagi to‘rtta o‘zaro bog‘liq komponentni ajratish 
mumkin: kognitiv, affektiv, interaktiv va pragmatik.

1.	 Kognitiv komponent. Ushbu komponent ta’limiy muloqotning maqsadi, vazifalari, qoidalari va usullari 
haqidagi bilimlarni qamrab oladi. Talaba fikrni mantiqiy va izchil bayon etish, savolni to‘g‘ri shakllantirish, 
dalil va misollardan foydalanish, axborotni tahlil qilish hamda suhbat mazmunini tushunish haqida tasav-
vurga ega bo‘lishi lozim.

2.	 Affektiv komponent. Bu komponent talabaning muloqotga bo‘lgan munosabati, kommunikativ faolligi, 
o‘ziga ishonchi, suhbatdoshga hurmat bilan qarashi va boshqalarning hissiy holatini inobatga olishi bilan 
tavsiflanadi. Ta’limiy muhitda xatodan qo‘rqmaslik, fikr bildirishga intilish, turli qarashlarga bag‘rikeng 
munosabatda bo‘lish mazkur komponentning muhim ko‘rinishlaridir.

3.	 Interaktiv komponent. Interaktiv komponent muloqot jarayonida o‘zaro ta’sir va hamkorlikni tashkil qilish 
bilan bog‘liq. U suhbatdoshni tinglash, fikrga munosabat bildirish, savol berish, munozarada qatnashish, 
vazifalarni taqsimlash va guruhdagi umumiy natijaga erishish ko‘nikmalarini o‘z ichiga oladi.

4.	 Pragmatik komponent. Pragmatik komponent talabaning muloqot vositalari va usullarini muayyan ta’limiy 
vaziyatga mos ravishda qo‘llay olishida namoyon bo‘ladi. Masalan, ilmiy munozarada dalillarga tayanish, 
taqdimotda fikrlarni izchil bayon etish, guruhli topshiriqda kelishuvga erishish yoki o‘zlashtirilgan bilimni 
boshqalarga tushuntirish shular jumlasidandir.

Ushbu komponentlar bir-birini to‘ldiradi. Kognitiv komponent kommunikativ faoliyat uchun zarur bilimlarni 
shakllantirsa, affektiv komponent muloqotga kirishish istagi va munosabatni qo‘llab-quvvatlaydi. Interaktiv 
komponent hamkorlikdagi harakatlarni ta’minlaydi, pragmatik komponent esa olingan bilim va ko‘nikmalarni 
amaliy vaziyatlarda qo‘llash imkonini beradi.

Shu sababli ta’limiy kommunikativlikni rivojlantirishda faqat nutqning ravonligi yoki talabaning mashg‘ulotda 
ko‘p gapirishi bilan cheklanib qolmaslik kerak. Talabaning tinglash sifati, fikrni asoslash darajasi, muloqot odobi, 
hamkorlikdagi faolligi va vaziyatga mos kommunikativ qaror qabul qilishi ham hisobga olinishi lozim.

Talabalarda ta’limiy kommunikativlikni shakllantirish muayyan pedagogik shart-sharoitlarga tayanishi 
kerak. Ta’lim jarayonida o‘zaro hurmat, ochiq fikr almashish muhiti; o‘qituvchining muloqot jarayonida namuna 
ko‘rsatishi, turli nuqtayi nazarlarni xolis muhokama qilish; kommunikativ faoliyatning muntazam va maqsadli 
tashkil etilishi; talabalarning individual xususiyatlari va kommunikativ tayyorgarlik darajasini hisobga olinishi 
zarur. 

Ta’limiy kommunikativlikni shakllantirishga doir nazariy tahlil shuni ko‘rsatadiki, muloqot ta’lim jarayonining 
yordamchi vositasi emas, balki bilimlarni o‘zlashtirish, fikrlash va hamkorlikdagi faoliyatni tashkil etish bilan 
bog‘liq muhim omildir. Biroq muloqot imkoniyatlaridan samarali foydalanish uchun mashg‘ulotlarda talabalarning 
faol ishtirokini ta’minlash va ularning individual ehtiyojlarini hisobga olish talab etiladi.

Ta’limiy kommunikativlikning kognitiv, affektiv, interaktiv va pragmatik komponentlarga ajratilishi mazkur 
jarayonni tizimli tashkil etish imkonini beradi. Shu bilan birga, ushbu komponentlar bir-biridan mustaqil emas. 
Masalan, talaba mavzu bo‘yicha yetarli bilimga ega bo‘lsa-da, o‘z fikrini bildirishga ishonchi yetishmasligi 
mumkin. Aksincha, muloqotda faol ishtirok etuvchi talaba o‘z fikrini dalillar bilan asoslash yoki suhbatdoshining 
fikrini chuqur tahlil qilishda qiyinchilikka duch kelishi mumkin. Shuning uchun metodik yordam talabaning aynan 
qaysi jihatda qo‘llab-quvvatlashga ehtiyoji borligiga qarab belgilanadi.

XULOSA VA TAKLIFLAR
Talabalarda ta’limiy kommunikativlikni shakllantirish oliy ta’lim jarayonining mazmuni, metodlari va o‘zaro 

munosabatlar tizimi bilan uzviy bog‘liq bo‘lgan pedagogik vazifadir. Ta’limiy kommunikativlikni maqsadga 
muvofiq muloqotga kirishish, fikrni asoslash, axborot almashish, suhbatdoshni tinglash va ta’limiy vazifalarni 
hamkorlikda bajarishga tayyorlikni ifodalovchi integral xususiyat sifatida talqin qilish mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

